
Hyrje 

Ky raport është përgatitur në kuadër të projektit MAP – Municipal Action for Political 
Integrity, me qëllim vlerësimin e sjelljes institucionale në Komunën e Podujevës gjatë 
periudhës zgjedhore të vitit 2025, me fokus të veçantë në prokurimin publik. Proceset 
e prokurimit paraqesin një ndër komponentët më të ndjeshëm të integritetit qeverisës, 
sidomos në vit zgjedhor, kur rritet presioni politik për të realizuar investime të dukshme 
dhe për të menaxhuar me efikasitet fondet publike. Analiza e këtij raporti synon të 
evidentojë ndryshimet në ritmin, vëllimin dhe strukturën e kontraktimeve publike 
përgjatë tri fazave të procesit: para zgjedhjeve, gjatë fushatës dhe pas zgjedhjeve. 

Qëllimi kryesor është të kuptohet nëse dhe në çfarë mase dinamika zgjedhore ka 
ndikuar në vendimmarrjen e prokurimit në nivel lokal. Për këtë arsye, raporti shfrytëzon 
të dhëna krahasuese shumëvjeçare (2021–2025), duke krijuar një bazë analitike 
solide që lejon identifikimin e tendencave jo të zakonshme – si rritje e menjëhershme 
e kontraktimeve, përdorim i shtuar i kontratave kornizë, apo orientim i projekteve drejt 
natyrës së fushatës. 

Përveç analizës së të dhënave, raporti mbështetet edhe në gjetjet dhe metodologjitë 
e përdorura nga raportet ekzistuese të KDI-së për integritetin politik në nivel lokal. Kjo 
qasje e integruar mundëson vlerësim më të saktë të rrezikut të keqpërdorimit të 
fondeve publike dhe nivelit të transparencës institucionale në një periudhë të rritur 
tensioni politik. 

Në raportin e përvitshëm të Komisionit Evropian për Kosovën të vitit 2025 vihet në 
dukje se “integriteti në shërbimin publik mbetet një sfidë”. Ndër pikat kryesore 
përmendet vonesa në finalizimin dhe miratimin e planeve të integritetit për 
institucionet, ndërsa cilësia e tyre mbetet e papërshtatshme. Kjo e rrit 
domosdoshmërinë e analizës së prokurimeve publike në nivel komunal, veçanërisht 
në periudhën zgjedhore. Në këtë kuadër, raporti për Komunën e Podujevës synon të 
vlerësojë nëse praktikat e institucionit vendor bartin elemente të modelit të identifikuar 
nga Komisioni – për shembull, mungesë stabiliteti administrativ, rritje të kontraktimeve 
në vitin zgjedhor dhe përdorim të kontratave kornizë ose procedurave të 
përshpejtuara. 

Si pjesë e objektivave të projektit MAP, raporti synon të ofrojë një pasqyrë të qartë të 
mënyrës se si evoluojnë praktikat e prokurimit në vit zgjedhor dhe të kontribuojë në 
rritjen e llogaridhënies, transparencës dhe ndërgjegjësimit qytetar. Gjetjet do të 
shërbejnë si bazë për diskutime konsultative në nivel lokal dhe për rekomandime 
praktike që synojnë forcimin e integritetit në prokurim në periudhat zgjedhore dhe 
përtej tyre. 

 

Metodologjia 

Metodologjia e këtij raporti bazohet në analizën krahasuese të të dhënave të 
prokurimit publik për periudhën zgjedhore 2025, duke ndjekur praktikat e mirënjohura 
të OECD/SIGMA, Transparency International dhe Bankës Botërore për vlerësimin e 



sjelljes institucionale në kontekste zgjedhore. Qasja synon të masë nëse dhe si 
ndryshon dinamika e kontraktimeve në Komunën e Podujevës duke përdorur një 
kornizë të qartë kohore dhe një set indikatorësh të harmonizuar me analizat ekzistuese 
të integritetit në nivel lokal. Data e raundit të parë të zgjedhjeve lokale 2025, më 12 
tetor 2025, shërben si pikë referimi (“t = 0”) për të standardizuar krahasimet dhe për 
të siguruar objektivitet analitik. Edhe pse të dhënat 2021–2025 përfshihen për të 
ndërtuar trendin shumëvjeçar, viti 2025 mbetet fokusi qendror i interpretimit. 

Të dhënat e prokurimit janë mbledhur nga platforma zyrtare e prokurimit publik dhe 
dokumentet shtesë të planifikimit e realizimit të prokurimit në nivel komunal. Kontratat 
janë kategorizuar sipas llojit, vlerës dhe datës së nënshkrimit, duke përjashtuar ato të 
anuluara ose pa vlerë përfundimtare. Krahas analizës kuantitative, raporti integron 
vlerësimet cilësore nga raportet e integritetit të KDI-së, të cilat shërbejnë si kornizë 
referimi për të interpretuar praktikën e prokurimit në lidhje me transparencën, qasjen 
në të dhëna, përdorimin e procedurave të jashtëzakonshme dhe ndikimin e faktorëve 
politikë. 

Për të vlerësuar sjelljen institucionale në periudhë zgjedhore janë përcaktuar tre 
intervale kohore, të cilat lejojnë matjen e devijimeve nga ritmet normale të prokurimit: 

a) Para-zgjedhjeve (Pre-Election Period) 
Përfshin 90 ditët para ditës së zgjedhjeve, periudhë kur rriten incentivat për të 
përshpejtuar tenderët dhe projektet kapitale. Kufijtë kohorë: 14 korrik 2025 – 
12 tetor 2025. 

b) Gjatë zgjedhjeve (Election-Period Window) 
Përfshin 14 ditë para dhe 14 ditë pas ditës së zgjedhjeve, interval që 
zakonisht karakterizohet nga pasiguri institucionale dhe ngadalësim i 
proceseve administrative. Kufijtë kohorë: 28 shtator 2025 – 26 tetor 2025. 

c) Pas zgjedhjeve (Post-Election Period) 
Përfshin 30 ditët pas datës së zgjedhjeve, periudhë tranzicioni ku administrata 
stabilizon prioritetet dhe proceset e prokurimit kthehen gradualisht në ritmin e 
zakonshëm. Kufijtë kohorë: 12 tetor 2025 – 11 nëntor 2025. 

Kjo kornizë kohore, e kombinuar me një analizë të integruar të të dhënave financiare 
dhe natyrës së projekteve të kontraktuara, mundëson identifikimin e rritjeve jo të 
zakonshme të kontraktimeve, ndryshimeve në tipologjitë e kontratave dhe tendencave 
që lidhen me dinamikën zgjedhore. Në këtë mënyrë, raporti synon të japë një vlerësim 
të besueshëm të integritetit të prokurimit në vitin kritik zgjedhor 2025 dhe të kontribuojë 
në ngritjen e transparencës dhe llogaridhënies në nivel lokal. 

 

 

Investimet Kapitale dhe Rëndësia e Tyre në Qeverisjen Lokale 

Investimet kapitale përbëjnë një komponent kyç të qeverisjes lokale, pasi lidhen 
drejtpërdrejt me detyrimet më themelore të komunave ndaj qytetarëve. Roli dhe 
përgjegjësitë e komunave përcaktohen qartë nga Ligji Nr. 03/L-040 për Vetëqeverisjen 
Lokale, i cili u jep komunave kompetenca vetanake të plota dhe ekskluzive në fusha 



që janë bërthama e zhvillimit lokal dhe mirëqenies publike. Në këtë kuadër, investimet 
kapitale janë mjetet përmes të cilave komunat i realizojnë këto kompetenca – nga 
zhvillimi ekonomik lokal dhe planifikimi urban, te shërbimet publike, infrastruktura, 
arsimi, shëndetësia primare dhe mbrojtja e mjedisit. 

Podujeva, si komunë me territor të gjerë dhe popullsi të shpërndarë në shumë fshatra, 
ka një profil të dukshëm rural-urban. Komuna shërben si nyje lidhëse midis Prishtinës 
dhe pikës kufitare në Merdare, me rëndësi të veçantë për infrastrukturën rrugore, 
logjistikën dhe tregtinë ndërkufitare. Kjo strukturë territoriale krijon nevojë për 
investime të shtrira në rrugë lokale, kanalizime, ujësjellës dhe infrastrukturë arsimore, 
krahas presionit për të përmirësuar hapësirat publike në qytet dhe për t’i përshtatur 
ato me rritjen demografike. 

Në analizat sektoriale kombëtare, Podujeva shfaqet si një ndër komunat me volum 
relativisht të lartë të projekteve kapitale, sidomos në infrastrukturën rrugore dhe 
objektet arsimore. Një pjesë e rëndësishme e projekteve financohet nga buxheti 
komunal, ndërsa pjesa tjetër vjen përmes granteve nga niveli qendror dhe programeve 
të donatorëve për zhvillim lokal. Megjithatë, si në shumë komuna të tjera, struktura e 
investimeve mbetet e përqendruar kryesisht në sektorët tradicionalë (rrugë, trotuare, 
kanalizime), ndërsa nisma të orientuara drejt zhvillimit ekonomik lokal, hapësirave 
rekreative apo inovacionit në shërbime publike nuk marrin gjithmonë peshën e duhur 
buxhetore. 

Në këtë kuptim, investimet kapitale të Komunës së Podujevës duhet të kuptohen si 
rezultat i një kombinimi faktorësh: detyrimeve ligjore, kërkesave të komuniteteve 
urbane dhe rurale, varësisë nga fondet qendrore dhe sfidave në planifikimin afatgjatë. 
Ky raport synon të analizojë se si këto investime sillen në periudhën zgjedhore, duke 
vlerësuar nëse tendencat e kontraktimeve përputhen me funksionin e tyre ligjor dhe 
zhvillimor apo devijojnë drejt modeleve të motivuara politikisht. 

 

Kontraktimi dhe punët në vit zgjedhor 

Analiza e të dhënave për katër komunat e përzgjedhura – Fushë Kosovë, Gjakovë, 
Podujevë dhe Vushtrri – tregon një rritje të ndjeshme të vlerës së kontraktimeve gjatë 
vitit zgjedhor 2025, krahasuar me vitin 2024. Krahasimi ndërkomunal i vlerës totale të 
kontratave (2024–2025) tregon se të gjitha komunat kanë shënuar rritje, duke tejkaluar 
lëvizjet tipike vjetore të prokurimit dhe duke sugjeruar se viti 2025 ka qenë veçanërisht 
i ngarkuar me investime kapitale në nivel lokal. 

Në rastin e Komunës së Podujevës, të dhënat e periudhave zgjedhore (para, gjatë 
dhe pas zgjedhjeve) e bëjnë këtë fenomen më konkret. Para zgjedhjeve, komuna ka 
nënshkruar kontrata në vlerë totale 6,993,930 €, prej të cilave 6,730,030 € janë 
kontrata publike dhe 263,900 € kontrata kornizë, ndërsa nuk rezultojnë kontrata 
ndihmëse. Kjo shumë përfaqëson një volum të madh investimesh të përqendruara në 
dritaren 90-ditore para ditës së votimit, duke e vendosur Podujevën në grupin e 
komunave me rritje të fortë të aktivitetit investiv në prag zgjedhor. 



 

Gjatë periudhës së zgjedhjeve (±14 ditë nga 12 tetori), vlera e përgjithshme e 
kontratave bie në 1,386,734 €, ku 1,252,992 € janë kontrata publike dhe 133,742 € 
kontrata kornizë. Pas zgjedhjeve, në periudhën 30-ditore të monitoruar, nënshkruhen 
kontrata në vlerë 3,021,688 €, të gjitha në formë kontratash publike. Në total, për tre 
dritaret e monitoruara (para/gjatë/pas zgjedhjeve) shuma arrin rreth 11,4 milionë euro, 
me një përqendrim të qartë në periudhën parazgjedhore. 

Krahasimi i periudhave parazgjedhore 2021 dhe 2025 nxjerr në pah një intensifikim 
edhe më të madh të aktivitetit. Në vitin 2021, vlera e kontratave në 90 ditët para 
zgjedhjeve arrinte 3,014,142 €, ndërsa në vitin 2025 kjo vlerë rritet në 6,993,930 €. 
Kjo nënkupton një rritje prej mbi 130% brenda së njëjtës dritare kohore, duke sugjeruar 
se Podujeva ka dyfishuar dhe më shumë volumin e prokurimit parazgjedhor në 
krahasim me ciklin e kaluar zgjedhor. 

 

Grafiku i distribuimit sipas metodave të prokurimit (para/gjatë/pas zgjedhjeve) e thellon 
këtë konstatim. Në të tri periudhat, dominon bindshëm kontrata publike, ndërsa 
kontratat kornizë shfaqen si instrument plotësues dhe kontrata ndihmëse mungojnë 
krejtësisht. Para zgjedhjeve vlera e kontratave publike arrin mbi 6,7 milionë euro, gjatë 
zgjedhjeve rreth 1,25 milionë euro, ndërsa pas zgjedhjeve rreth 3 milionë euro. Ky 
model tregon se pjesa dërrmuese e projekteve me peshë financiare nënshkruhet si 
kontrata të hapura publike në prag të zgjedhjeve, ndërsa dritarja gjatë dhe pas 
zgjedhore bart peshë shumë më të vogël relative. 



 

Analiza e ecurisë mujore të vlerës së kontratave për periudhën 2021–2025 në 
Komunën e Podujevës paraqet një model të ngjashëm me komunat e tjera të studimit. 
Për pjesën më të madhe të periudhës, shpenzimet mujore luhaten në nivele të 
moderuara, por në disa muaj – veçanërisht në vitin 2025 – shfaqen kulme të larta me 
vlera prej disa milionë eurosh në një muaj të vetëm. Këto devijime tregojnë se 
nënshkrimi i kontratave nuk shpërndahet në mënyrë të barabartë gjatë vitit, por 
përqendrohet në periudha të caktuara, shpesh në afërsi të momenteve kyçe buxhetore 
ose politike. Ky “efekt kumulativ” mund të lidhet me finalizimin e projekteve 
shumëvjeçare, zvarritjet procedurale në prokurim, por edhe me nevojën për të 
materializuar projekte të dukshme para qytetarëve. 

 

Krahasimi ndërmjet viteve 2024 dhe 2025 për Podujevën tregon një rritje më të 
moderuar, por prapëseprapë domethënëse. Vlera e përgjithshme e kontratave ngjitet 
nga 21,380,831 € në vitin 2024 në 22,764,982 € në vitin zgjedhor 2025 – një rritje prej 
rreth 6,5%. Edhe pse përqindja është më e ulët se në komunat me kapërcim më të 
fortë vjetor, fakti që brenda këtij vëllimi të përgjithshëm kontraktimet parazgjedhore 
janë më shumë se dyfishuar në raport me vitin 2021, tregon se cikli zgjedhor ka 
ndikuar në shpërndarjen e brendshme të shpenzimeve gjatë vitit. 



 

Grafiku i “Top 10 operatorëve ekonomikë – Podujeva (2025)” sjell një dimension të 
rëndësishëm për analizën e integritetit të prokurimit. Në krye të listës qëndron GOE 
NNT BINI SH.P.K.; ARAD 94 SH.P.K. me rreth 3,96 milionë euro në një kontratë të 
vetme, e ndjekur nga NNT BINI SH.P.K. me 3,67 milionë euro në 10 kontrata. Dy këta 
subjekte (në mënyrë individuale dhe si pjesë konsorciumesh) përfaqësojnë një pjesë 
shumë të konsiderueshme të vlerës së përgjithshme. 

 



Më pas renditen “Konstruktori Ing.1969” Sh.p.k. me rreth 1,43 milionë euro në tri 
kontrata, GOE “Hajzer Hajdari” B.I.; “Milenium Konstruktion” Sh.p.k. me 1,36 milionë 
euro, si dhe operatorë të tjerë me vlera nga rreth 650 mijë deri në rreth 1,17 milionë 
euro. Kjo strukturë tregon një përqendrim të lartë të mjeteve publike në pak operatorë 
– veçanërisht rreth NNT Bini dhe konsorciumeve ku ajo përfshihet – ndërkohë që një 
numër më i madh kontratash të mesme shpërndahet në disa kompani të tjera lokale. 
Ky profil rrit nevojën për monitorim të kujdesshëm të konkurrencës dhe të menaxhimit 
të kontratave për këta operatorë kryesorë. 

 

Sfidat tjera në menaxhimin financiar dhe integritetin publik 

Menaxhimi financiar dhe integriteti publik në nivel komunal vazhdojnë të përfaqësojnë 
sfida të rëndësishme në gjithë Kosovën, siç nënvizohet rregullisht në raportet e 
progresit të BE-së, vlerësimet e SIGMA/OECD dhe analizat e organizatave vendore 
të monitorimit si KDI dhe GAP. Këto dokumente theksojnë se një pjesë e komunave 
vazhdon të ketë vështirësi në planifikimin strategjik, ekzekutimin e investimeve 
kapitale dhe respektimin e standardeve të kontabilitetit publik. Si rezultat, ndikohen 
cilësia e realizimit të projekteve, përgatitja e dokumentacionit financiar dhe efikasiteti 
i shpenzimeve në nivel lokal. 

1. Planifikimi dhe realizimi i investimeve kapitale 

Sipas vlerësimeve kombëtare dhe ndërkombëtare, komunat shpesh përballen me 
zvarritje në implementimin e projekteve kapitale, të cilat lidhen me mangësi në 
dokumentacionin teknik, çështje pronësore, apo planifikim të pamjaftueshëm të fazave 
të projektit. Raportet mbi performancën komunale tregojnë se mos-përgatitja e 
kushteve paraprake – si hartimi i projekteve ekzekutive apo sigurimi i burimeve të plota 
financiare – shpesh rezulton me bartje të projekteve në vitet pasuese. 

Po ashtu, raportet e auditimit në nivel vendi nënvizojnë raste të klasifikimit të pasaktë 
të shpenzimeve dhe mosregjistrimit në kohë të aseteve kapitale, çka krijon 
mospërputhje midis pasqyrimeve kontabël dhe gjendjes reale të pasurisë komunale. 
Këto dobësi e zbehin transparencën financiare dhe ndikojnë në aftësinë e komunave 
për të përmbushur kriteret e fondeve të performancës, të cilat mbështeten në 
ekzekutim të rregullt dhe të balancuar të investimeve. 

2. Sfidat në prokurimin publik 

Vlerësimet e BE-së, SIGMA/OECD dhe organizatave monitoruese theksojnë se 
prokurimi publik mbetet një ndër fushat më të cenueshme ndaj devijimeve nga parimet 
e konkurrencës dhe integritetit. Në nivel vendi janë identifikuar raste ku specifikimet 
teknike hartohen në mënyrë të tillë që kufizojnë konkurrencën ose nuk pasqyrojnë 
nevojat reale të projektit. Po ashtu, mungesa e regjistrimit të rregullt të progresit të 
kontratave në sistemet elektronike dhe dokumentimi jo i plotë i performancës së 
operatorëve ekonomikë paraqesin sfida të përsëritura. 



Sipas vlerësimeve të SIGMA-s, kapacitetet e autoriteteve kontraktuese – përfshirë 
komunat – mbeten të kufizuara për menaxhimin e kontratave të mëdha 
infrastrukturore, çka rrit rrezikun për tejkalime afatesh, kosto të paparashikuara dhe 
dobësi në monitorimin e cilësisë së punimeve. 

3. Konteksti politik dhe vitet zgjedhore 

Raportet e BE-së dhe analizat e institucioneve të pavarura kanë vënë në dukje se 
investimet publike në nivel lokal shpesh janë të ndjeshme ndaj cikleve zgjedhore. Vitet 
zgjedhore karakterizohen zakonisht nga intensifikim i aktiviteteve investive dhe rritje e 
kontraktimeve, ndërsa periudhat paszgjedhore shënojnë ngadalësim të ritmit të 
realizimit. Edhe pse ky fenomen nuk mund t’i atribuohet plotësisht motivimeve politike, 
raportet theksojnë se kombinimi i cikleve buxhetore, procedurave të stërzgjatura dhe 
pritjeve elektorale krijon presion shtesë mbi autoritetet kontraktuese. 

Po ashtu, vlerësimet e nivelit qendror mbi shpërndarjen e investimeve kapitale kanë 
ngritur shqetësime për pabarazi në ndarjen e fondeve, çka ushqen perceptime për 
politizim të investimeve dhe cenim të standardeve të integritetit publik. Këto dinamika 
ndikojnë edhe në komunat individuale, të cilat operojnë brenda këtij kuadri më të gjerë 
fiskal dhe politik. 

4. Sfidat administrative dhe kontrolli i brendshëm 

Dobësitë në kontrollin e brendshëm financiar dhe administrativ mbeten një ndër gjetjet 
më të shpeshta në raportet e auditimit dhe monitorimit. Komunat shpesh përballen me 
vonesa në pagesa për shkak të menaxhimit të dobët të likuiditetit, detyrimeve të 
paparashikuara ligjore ose mungesës së planifikimit të llogarive të pritura. 
Mospërputhjet në klasifikimin e shpenzimeve dhe mangësitë në menaxhimin e 
pasurisë, veçanërisht mosregjistrimi i aseteve kapitale dhe inventarizimi jo i plotë – 
rrisin rrezikun për gabime materiale dhe minimizojnë saktësinë e pasqyrës financiare. 

Në raportet e BE-së theksohet gjithashtu se korrupsioni lokal dhe integriteti publik 
mbeten sfida të rëndësishme, veçanërisht në fushën e prokurimit publik. Edhe pse 
transparenca e të dhënave ka shënuar përparime, publikimi i informacionit ende bëhet 
kryesisht në formate jo të hapura, çka e vështirëson monitorimin analitik nga publiku 
dhe shoqëria civile. 

 

Përfundime 

Analiza e prokurimit publik në Komunën e Podujevës për vitin zgjedhor 2025 tregon 
se dinamika e kontraktimeve ndikohet dukshëm si nga cikli politik, ashtu edhe nga 
faktorët administrativë që karakterizojnë menaxhimin e projekteve kapitale në këtë 
komunë. Të dhënat e krahasimit ndërmjet 2024 dhe 2025, të kombinuara me ecurinë 
mujore të kontratave dhe shpërndarjen sipas periudhave zgjedhore, përbëjnë një 
model në të cilin kontraktimet kulmojnë në prag të zgjedhjeve dhe rishpërndahen në 
muaj të tjerë të vitit. 



Rritja vjetore prej rreth 6,5% e vlerës së përgjithshme të kontratave nuk është 
dramatike në vetvete, por brenda kësaj shifre fshihet një intensifikim i fuqishëm i 
prokurimit parazgjedhor. Vlera e kontratave në 90 ditët para zgjedhjeve është më 
shumë se dyfish më e lartë krahasuar me të njëjtën dritare në vitin 2021, duke 
sinjalizuar se viti zgjedhor shoqërohet me rritje të ndjeshme të aktivitetit investues në 
prag të votimit. Përqendrimi i mbi 11 milionë eurove kontrata në periudhën 
para/gjatë/pas zgjedhjeve, me peshë dominuese të dritares parazgjedhore, është në 
përputhje me literaturën mbi “electoral spending cycles”. 

Përfshirja e grafikut të “Top 10 operatorëve ekonomikë” për vitin 2025 e thellon 
dimensionin e integritetit. Një numër i kufizuar operatorësh – sidomos NNT Bini dhe 
konsorciumet ku ajo merr pjesë – grumbullojnë një pjesë shumë të madhe të vlerës 
së kontratave, duke krijuar varësi strukturore nga disa subjekte dhe duke rritur 
ndjeshmërinë ndaj çdo devijimi nga standardet e konkurrencës së ndershme. Ky nivel 
përqendrimi është në harmoni me vërejtjet e përsëritura të auditimeve dhe të raporteve 
të Komisionit Evropian për Kosovën, të cilat nënvizojnë rrezikun që lind kur kontratat 
me vlerë të lartë fokusohen në pak kompani. 

Në tërësi, raporti tregon se, edhe pse faktorë teknikë si zvarritjet procedurale, efektet 
kumulative të projekteve shumëvjeçare dhe afatet fiskale luajnë rol, shpërndarja e 
kontraktimeve në Podujevë gjatë 2025-s është e ndjeshme ndaj ciklit elektoral. Rritja 
e kontratave parazgjedhore, përdorimi i kontratave publike për projekte me dukshmëri 
të lartë dhe përqendrimi i vlerave në pak operatorë ekonomikë e rrisin rrezikun për 
devijime nga standardet e integritetit dhe e bëjnë të domosdoshme forcimin e 
mekanizmave të kontrollit, transparencës dhe planifikimit afatgjatë. 

Rekomandimet 

Fuqizimi i planifikimit të investimeve kapitale në Podujevë 

• Komuna duhet të hartojë plane shumëvjeçare të investimeve të bazuara në 
objektiva të matshëm dhe prioritete të qarta, duke shmangur përqendrimin e 
një numri të madh projektesh me vlerë të lartë në tremujorin para zgjedhjeve. 

• Para nisjes së projekteve kapitale, duhet të jenë të përmbushura të gjitha 
kushtet teknike, pronësore dhe administrative, në mënyrë që të shmangen 
zvarritjet procedurale dhe “grumbullimi” artificial i kontratave në një periudhë të 
vetme. 

• Raportet periodike për ecurinë e investimeve kapitale duhet të publikohen në 
mënyrë transparente dhe të krahasojnë realizimin real me planet vjetore dhe 
shumëvjeçare. 

Menaxhim më i kujdesshëm i prokurimit në vitet zgjedhore 

• Komuna e Podujevës duhet të miratojë udhëzime të brendshme që dekurajojnë 
përqendrimin e kontratave të mëdha në 90 ditët para zgjedhjeve, përveç 
rasteve kur kjo përputhet qartë me planet e miratuara shumëvjeçare. 

• Për projektet madhore që nisin ose nënshkruhen në periudhën parazgjedhore, 
duhet një justifikim formal i dokumentuar, i lidhur me planifikimin dhe nevojat 
objektive të komunës. 



• Duhet shmangur përdorimi i specifikimeve teknike të dizajnuara për të kufizuar 
konkurrencën, duke respektuar standardet e BE-së dhe Ligjin për Prokurimin 
Publik, sidomos në tenderët ku marrin pjesë operatorët kryesorë të tregut lokal. 

Përmirësimi i kapaciteteve dhe kontrolleve të brendshme 

• Stafi i prokurimit duhet të trajnohet rregullisht për planifikim, menaxhimin e 
riskut dhe përdorimin e moduleve elektronike për monitorimin e kontratave, me 
fokus të veçantë në kontratat kapitale shumëvjeçare. 

• Duhet të sigurohet përdorimi i plotë i moduleve të e-prokurimit për menaxhimin 
e kontratave të mëdha infrastrukturore, përfshirë raportimin sistematik të 
progresit fizik dhe financiar. 

• Njësia e Auditimit të Brendshëm duhet të ketë mandat të posaçëm për të 
monitoruar kontratat kapitale që lidhen me operatorët kryesorë (si NNT Bini dhe 
konsorciumet përkatëse) gjatë periudhave zgjedhore dhe të raportojë në 
mënyrë të drejtpërdrejtë tek Kuvendi Komunal. 

Rritja e transparencës dhe pjesëmarrjes qytetare 

• Të gjitha të dhënat e prokurimit dhe listat e projekteve kapitale duhet të 
publikohen në format të hapur (open data), me mundësi filtrimi sipas periudhës 
kohore, llojit të kontratës dhe operatorit ekonomik. 

• Për projektet e mëdha me ndikim urban dhe rural, duhet të realizohen 
konsultime të rregullta me qytetarët, këshillat lokale dhe grupet e interesit, duke 
prezantuar kostot, afatet dhe përfitimet e pritura. 

• Bashkëpunimi me organizatat e shoqërisë civile duhet të forcohet për 
monitorimin e prokurimit dhe publikimin e raporteve periodike mbi ecurinë e 
kontratave, me fokus të veçantë në periudhat e intensitetit të lartë investiv. 

Rekomandime në nivel qendror 

• Ministritë linjare dhe institucionet qendrore përgjegjëse për politikën e 
prokurimit duhet të zbatojnë rekomandimet e përsëritura të auditimeve dhe të 
Komisionit Evropian për forcimin e kapaciteteve të prokurimit dhe menaxhimit 
të investimeve kapitale në komuna. 

• Skemat e granteve të performancës për komunat mund të përfshijnë indikatorë 
që matin jo vetëm nivelin e ekzekutimit të buxhetit, por edhe shpërndarjen e 
balancuar të shpenzimeve gjatë vitit dhe nivelin e konkurrencës së operatorëve 
ekonomikë. 

• Duhet të zhvillohen udhëzime specifike kombëtare për menaxhimin e 
kontratave kapitale në periudha zgjedhore, me qëllim uljen e rrezikut të 
polarizimit të shpenzimeve dhe të përqendrimit të kontratave në pak operatorë 
ekonomikë, siç e dëshmojnë të dhënat për Komunën e Podujevës në vitin 2025. 

 

 

 

 



INDEP

